Antur yr Actau


“Llwythi o bobl yn gwenu fel gatiau yn Samaria!”
Actau pennod  8, adnod 4-8
Dychmyga’r penawdau yn y papur lleol yn Samaria ar ôl i Philip (nid Philip y disgybl, un o’r deuddeg gwreiddiol, ond un o’r saith gafodd eu dewis yn Actau pennod 6)  fod yno yn rhannu’r neges am Iesu a iachau. Mae’n debyg fod y lle wedi ei droi wyneb i waered, a’r holl awyrgylch yno wedi newid – mae Luc yn dweud “Roedd llawenydd anhygoel yn y dre”.  
Mae llawenydd yn rhan o fywyd y Cristion.  Dydy bywyd ddim yn hawdd a di-broblem o hyd, ond mae adnabod Iesu Grist a gwybod dy fod yn gallu  troi ato mewn gweddi, a chael help ganddo yn dod â llawenydd i dy fywyd. Ac mae cael cwmni’r Ysbryd Glân hefyd yn ein gwneud ni’n bobl lawen.  Efallai nad wyt ti’n gallu gweld hyn yn syth wrth addoli mewn llawer iawn o gapeli Cymru heddiw (!) ond fe ddylem ni, fel pobl Samaria, deimlo llawenydd anhygoel oherwydd Iesu Grist a’i neges.  Mae William Barclay, awdur llawer iawn o lyfrau am y Beibl a Christnogaeth, yn dweud hyn “It is a counterfeit Christianity which brings an atmosphere of gloom; the real thing radiates joy wherever it comes”.  

Os wnei di deipio’r gair “llawenydd” i beiriant chwilio beibl.net fe weli di gymaint o weithiau mae’r gair llawenydd i’w weld yn y Testament Newydd. Beth ddywedodd yr angylion ddaeth i ddweud wrth y bugeiliaid am eni Iesu ym Methlehem? Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y brenin Dafydd); y Meseia! Yr Arglwydd! (Luc 2 adnod 10-11).

Er mwyn gwneud pobl ym mhobman yn llawen iawn roedd yn rhaid i bobl ym mhobman glywed y newyddion am Iesu Grist – hyd yn oed pobl Samaria!  Roedd ffrae fawr wedi digwydd rhwng yr Iddewon a’r Samariaid ers canrifoedd.  Doedden nhw ddim yn siarad gyda’i gilydd, nac yn addoli gyda’i gilydd (darllena hanes y Samariad Trugarog yn Luc 10, a hanes Iesu yn siarad gyda gwraig o Samaria yn Ioan 4 i ti gael blas o hyn).  Aeth Philip, ac yna Pedr a Ioan i Samaria i rannu’r neges, at bobl doedden nhw ddim yn eu hoffi rhyw lawer.  

Pan gamodd  Neil Armstrong, y dyn cyntaf i sefyll ar y lleuad,  allan o’i long ofod ar 21 Gorffennaf, 1969 fe ddywedodd "That's one small step for man, but one giant leap for mankind."  Gallai Philip, Pedr a Ioan ddweud yr un peth am eu taith i Samaria.  Roedd yn daith weddol fer o Jerwsalem i Samaria, ond wrth fynd yno gyda’r Efengyl roedden nhw’n cymryd naid fawr iawn dros yr Eglwys.  Roedden nhw wedi dechrau ar y gwaith o rannu Iesu Grist, y Gwaredwr gyda phobl y byd!
A wyddost ti beth arall sylweddolais i wrth ddarllen yr hanes yma – beth all un person ei wneud dros Iesu Grist wrth rannu ei brofiad gyda phobl eraill!

